
NJOFTIM PËR SHTYP

Qendra Historike e Gjirokastrës  

një nga 12 vendndodhjet e trashëgimisë më të rrezikuara në Europë
Hagë / Luksemburg, 16 Janar 2018 – Në hapje të programit Viti i Trashëgimisë Kulturore Europiane, Europa Nostra, organizatë lider për trashëgiminë në Europë, dhe Instituti i Bankës Europiane për Investime, shpallin 12 vendndodhjet kulturore të parapërzgjedhura për programin 7 vendndodhjet më të rrezikuara për vitin 2018, votuar nga një juri ekspertësh të fushave të ndryshme. Monumente të trashëgimisë më të rrezikuara nga 10 vende europiane janë: Qendra Historike e Gjirokastrës, Shqipëri; propozuar nga Fondacioni Gjirokastra; Kishat Post-Bizantine në Voskopojë dhe Vithkuq, Shqipëri; Qendra Historike e Vjenës, Austri; Fabrika e Përgatitjes së Qymyrit në Beringen, Belgjikë; Monumenti në Buzludzha, Bullgari; Rrjeti i teleferikut në Chiatura, Gjeorgji; Manastiret David Gareji dhe Hermitage, Gjeorgji; Kështjella e Sammezzanos, Toskanë, Itali; Kazinoja Konstanta, Rumani; Vendndodhjet e Artit Guror Prehistorik në provincën e Kadiks, Spanjë; Jetimorja Greke Prinkipo, Ishujt e Princave, Turqi; dhe Fabrika e Akullit Grimsby në Mbretërinë e Bashkuar. Disa nga këto vendndodhje, gjenden në rrezik për shkak të moskujdesjes apo zhvillimit të papërshtatshëm, të tjera për shkak të mungesës së burimeve apo ekspertizës. Lista përfundimtare e 7 vendndodhjeve më të rrezikuara në Europë do të bëhet publike në 15 Mars. 
Të 12 monumentet dhe vendndodhjet janë përzgjedhur duke pasur në konsideratë vlerat e tyre të shquara kulturore dhe trashëgimore si edhe rrezikun e menjëhershëm që u kërcënohet. Angazhimi i komuniteteve lokale dhe përfshirja e palëve publike dhe private për shpëtimin e këtyre vendndodhjeve u konsideruan gjithashtu vendimtare. Një tjetër kriter kryesor në procesin e përzgjedhjes, ishte edhe potenciali i këtyre vendndodhjeve për të vepruar si katalizator për zhvillimi të qëndrueshëm socialo-ekonomik.

“Viti 2018 është viti i festimit të trashëgiminë unikale kulturore të Europës dhe për të theksuar rolin e saj kyç në promovimin e identitetit tonë të përbashkët dhe ndërtimin e një Europe më gjithëpërfshirëse. Një nga objektivat e tjera të Vitit Europian të Trashëgimisë Kulturore 2018, është rritja e ndërgjegjësimit dhe mobilizimi i përpjekjeve të gjera për të ruajtur vendet e rrezikuara të trashëgimisë në të gjithë Europën”, deklaroi në fjalën e tij, Presidenti Ekzekutiv i Europa Nostra, Denis de Kergorlay. Ai tha se “kjo listë e parapërzgjedhur, është në radhë të parë një thirrje për veprim. Ne nxisim palët private dhe publike në shkallë lokale, qendrore dhe europiane që të bashkojnë forcat për të shpëtuar këto perla të trashëgimisë që na tregojnë historinë tonë të përbashkët dhe që duhen ruajtur për brezat e ardhshëm”.  

“Shpëtimi i këtyre 12 vendndodhjeve nuk përbën përfitim vetëm për monumentet e trashëgimisë kulturore. Investimi gjithashtu do të gjenerojë përfitime socialo-ekonomike në nivel lokal, rajonal dhe kombëtar”, u shpreh Francisco de Paula Coelho, Dekani i Institutit të Bankës Europiane për Investime. Ai shtoi se, “Investimet e  përgatitura dhe të zbatuara mirë në fushën e trashëgiminë kulturore, sjellin përfitime në aspektin e zhvillimit shoqëror, ekonomik e kulturor dhe përhapja e këtij mesazhi gjatë Vitit Europian të Trashëgimisë Kulturore 2018 është e rëndësishme”.
Propozimet për programin 7 Vendndodhjet më të Rrezikuara 2018, u paraqitën nga organizatat e shoqërisë civile apo nga organet publike, të cilat janë pjesë e rrjetit të gjerë të  anëtareve dhe organizatave ndihmëse të Europa Nostra-s nga e gjithë Europa. 12 vendndodhje u përzgjodhën nga një panel ekspertësh në histori, arkeologji, arkitekturë, konservim, analizë projektesh dhe financë. Lista përfundimtare e 7 Vendndodhjeve më të Rrezikuara të Trashëgimisë në Europë do të zgjidhet nga Bordi i Europa Nostra-s.

Programi i 7 Vendndodhjeve më të Rrezikuara ka filluar në Janar 2013 nga Europa Nostra me Institutin e Bankës Evropiane për Investime si partner themelues dhe Bankën për Zhvillimi të Këshillit të Europës si partner mbështetës. Ai u frymëzua nga një projekt i suksesshëm i ngjashëm i drejtuar nga Fondi Kombëtar Amerikan për Ruajtjen e Historisë. Programi 7 Vendndodhjet më të Rrezikuara, nuk është një program financimi. Qëllimi i tij është që të shërbejë si katalizator për veprim dhe për të promovuar “fuqinë e shembullit”. Ai ka mbështetjen e programit të Europës Krijuese të Bashkimit Europian, si pjesë e projektit të rrjetit Europa Nostra "Trashëgimi e Përbashkët – Vlera të Përbashkëta”.
Qendra Historike e Gjirokastrës, Shqipëri

Me pozitën e saj gjeografike në Europën jug-lindore, Shqipëria është ndikuar nga gjithë qytetërimet madhore europiane dhe mesdhetare. Ndër qytetet më të shquara të vendit, Gjirokastra ndodhet në luginën e lumit Drino, një nga trevat më të pasura arkeologjike të vendit, ku gjurmët e qytetërimit nisin që nga Periudha e Bronzit të Mesëm. Në sfondin e historisë së pasur të qytetit, përfshihen elemente të periudhës bizantine, një ndikim i theksuar osman, si dhe mbivendosje të elementeve karakteristike të periudhës komuniste. 

Qendra Historike e Gjirokastrës, është regjistruar në listën e Pasurisë Botërore të UNESCOs në vitin 2005 dhe përfshin vlera të larta arkitektonike e urbane. Ajo përmban një sërë tipologjish ndërtimore, siç janë ndërtesat sociale e publike, vendet dhe ndërtesat e kultit, si dhe banesat; të gjitha të harmonizuara me mjeshtëri, duke krijuar një peizazh urban historik me vlerë. Në zemër të qendrës historike ndodhet pazari i vjetër, me dyqane të shtrira në vija paralele, që pasqyron karakterin urban tipik të shekullit të 17të dhe të 18të. 

Një brez i përbërë nga 8 lagje dhe disa sipërfaqe të gjelbra, shtrihet përreth zonës historike dhe shërben si zonë buferike e mbrojtur, si edhe plotësuese e peizazhit historik të qytetit. 

Një projekt i shumëdiskutuar i quajtur “Bypassi i Gjirokastës” është miratuar së fundmi në nivel qendror edhe lokal, pavarësisht mungesës flagrante të një plani afatgjatë për menaxhimin e transportit. Ky projekt do të dëmtonte rëndë tërësinë strukturore dhe panoramike të qytetit, si edhe vlerat e tij të jashtëzakonshme si vendndodhje e pasurisë botërore. Për më tepër, realizimi i këtij projekti përfshin edhe shembjen e dy banesave që kanë statusin e monumentit të kulturës.

Nga 615 monumente kulture të kategorisë së parë dhe të dytë të qendrës historike, më se gjysma kanë pësuar ndërhyrje të paligjshme dhe jashtë kontekstit, ndërsa 169 janë në kushte kritike ose rrezik shembjeje sipas një studimi të publikuar më 2016.

Në Raportin për Gjendjen e Konservimit të vitit 2017, UNESCO përmend një numër faktorësh që kërcënojnë këtë qytet, që aktualisht po zhvillohet vrullshëm si atraksion turistik. 

i) Draft ligji i ri ‘Mbi Trashëgiminë Kulturore dhe Monumentet’ nuk është miratuar ende dhe nuk ka lëvizje për zhvillimin e një Plani të Menaxhimit të Integruar për vendndodhjen si një nevojë themelore dhe urgjente për shpëtimin e saj.  

ii) Kapaciteti dhe përmasat e rrugës së projektit të Bypass-it duhet të rivlerësohen, duke marrë në konsideratë nevojat reale të transportit dhe për të zvogëluar ndikimin e mundshëm negativ në integritetin e vendndodhjes.

iii) Të zbatohet moratoriumi për të gjitha ndërtimet e reja brenda zonës së mbrojtur dhe asaj buferike.

Propozimi për përfshirjen e Qendrës Historike të Gjirokastrës në Programin e 7 Vendendodhjeve më të Rrezikuara është paraqitur nga Fondacioni Gjirokastra.

Informacion i përgjithshëm

Europa Nostra është federata pan-evropiane e OJQ-ve aktive në fushën e trashëgimisë, e cila mbështetet gjithashtu edhe nga një rrjet i gjerë organizatash publike, kompanish private dhe individësh. Kjo organizatë  shtrihet në më se 40 vende të Europës dhe si e tillë, përfaqëson zërin e shoqërisë civile të angazhuar për ruajtjen dhe promovimin e trashëgimisë kulturore dhe natyrore të Europës. E themeluar në vitin 1963, ajo njihet sot si rrjeti më përfaqësues i trashëgimisë në Europë. Plácido Domingo, këngëtari i njohur botëror, është Presidenti i organizatës.

Europa Nostra ndërmerr fushata për të ruajtur monumentet, vendet dhe peizazhet e rrezikuara të Europës, në veçanti përmes programit 7 Vendndodhjet më të Rrezikuara. Organizata jep vlerësime për ekselencën përmes Çmimit të BE-së për Trashëgiminë Kulturore/ Çmimet Europa Nostra. Ajo gjithashtu kontribuon në formulimin dhe zbatimin e strategjive dhe politikave europiane në lidhje me trashëgiminë, nëpërmjet një dialogu të strukturuar me institucionet europiane dhe koordinimin e Aleancës Europiane të Trashëgimisë 3.3. Europa Nostra ka promovuar me forcë dhe po kontribuon aktivisht për Vitin Europian të Trashëgimisë Kulturore 2018. 
Instituti i Bankës Evropiane për Investimeve (EIBI) u krijua në kuadër të Grupit EIB (Bankës Europiane të Investimeve dhe Fondit Europian të Investimeve) për të promovuar dhe mbështetur iniciativat sociale, kulturore dhe akademike me palët europiane dhe publikun e gjerë. Është një nga shtyllat kryesore të angazhimit të komunitetit të Grupit të EIB-it dhe të angazhimit të qytetarisë. Më shumë informacion mund të gjendet në adresën: http://institute.eib.org
Banka për Zhvillim, e Këshillit të Europës (CEB) është "banka sociale e Evropës". Ajo është një bankë shumëpalëshe për zhvillim, me 41 shtete anëtare, dhe përfaqëson një instrument të rëndësishëm të politikës së solidaritetit në Evropë. Ruajtja e trashëgimisë kulturore të Evropës është pjesë e rëndësishme e mandatit të saj.

Europa Krijuese është një program i BE-së që mbështet sektorët kulturorë dhe krijues, duke u mundësuar atyre të rrisin kontributet e tyre për zhvillim dhe sigurimin e vendeve të punës. Me një buxhet prej 1.46 miliard euro për vitet 2014-2020, ky program mbështet organizatat në fushën e trashëgimisë, shfaqjeve artistike, arteve të bukura, arteve ndërdisiplinore, botimeve, filmave, televizionit, muzikës dhe video lojërave, si dhe dhjetëra mijëra artistë dhe profesionistë të kulturës dhe fushave audiovizuale. Financimi u mundëson atyre të veprojnë në të gjithë Europën, për të arritur audienca të reja dhe për të zhvilluar aftësitë e nevojshme në epokën digjitale.

_1573716549

